
ТАҚРИЗИ

муқарризи расмӣ ба диссертатсияи Атоев Муҳаммадиқбол Имомудинович 

дар мавзуи «Аносири жанрҳои публитсистй дар рӯзномаи «Бухорои 

шариф» барои дарёфти унвони номзади илми филология аз рӯйи ихтисоси 

10.01.10 - Рӯзноманигорй

Мавзӯи «Аносири жанрҳои публитсистӣ дар рӯзномаи «Бухорои 

шариф», ки аз ҷониби диссертант Атоев Муҳаммадиқбол Имомудинович 

мавриди баррасӣ қарор гирифта, ба марҳилаи ниҳоӣ расидааст, махсусан 

дар шароите, ки воситаҳои ахбори омма давра ба давра мақому 

манзалати хос пайдо намуда, қолабҳои эҷоди публитсистика рушд 

ёфтаанд, муҳим ва саривақтӣ мебошад, зеро шинохти унсурҳои эҷодӣ, 

дарки моҳияти жанрҳо ва шаклан ҷудо намудани қолабҳои эҷоди 

публитсистӣ шарти асосии таълиф буда, моро ба таърихи ташаккули 

жанрҳои публитсистии матбуоти миллии тоҷик ошно менамояд.

Диссертант ҳақ аст, ки мегӯяд, “Истиқлолият дар баробари 

озодиҳои сиёсӣ, рушди афкору андешаҳои миллиро таъмин намуда, 

ҷиҳати таҳқиқу таълифи муҳимтарин аркони фарҳангию миллӣ шароит 

ба вуҷуд овард. Ин шароит ба мо имкон медиҳад, ки “Бухорои шариф”- 

ро ҳамчун саромади матбуоти даврии тоҷикӣ мавриди таҳқиқ қарор 

диҳем. Омӯзишу пажӯҳиши заминаҳои табъу нашр, вижагиҳои сохторӣ, 

шумораҳои мунташира, аносири жанрӣ, ташаккули жанрҳои 

публитсистӣ, омилҳои қатъи фаъолияти он ва дигар суолҳое мебошанд, 

ки посухи илмии онҳо на танҳо ба таърихи матбуоти даврии тоҷик 

ғановати илмӣ мебахшад, балки сабақҳои “Бухорои шариф”-ро барои 

рӯзноманигории муосир талқин менамояд”.

Шоистаи таъкид аст, ба нахустрӯзномаи тоҷикӣ, ки сароғози 

матбуоти миллӣ мебошад, аз нигоҳи илмӣ кор гирифтан агар аз як ҷониб 

боиси йфтихор бошад, аз паҳлӯи дигар, ҷуръат мехоҳад ва ҳамзамон, 

масъулияти бузургеро бар дӯши диссертантон мегузорад.

Эҳсос мешавад, ки Атоев Муҳаммадиқбол бо дарки чунин 

масъулият ба таҳқиқ машғул шуда, ба натиҷаҳои арзишманди илмӣ 

расидааст.

Диссертант асосан ташаккули унсурҳои жанрҳои публитсистика 

дар нахустрӯзномаи тоҷикиро таҳқиқ намуда, ҳангоми пажӯҳиш пайдо 

шудани нахустин нашрияҳо дар фазои Аморати Бухоро, таъсири онҳо ба 

рӯҳияи аҳолӣ, рушди афкори пантуркистӣ дар муҳити Бухоро ва таъсири 

он бар ҳувияти миллии тоҷикон, омилҳои пайдоиши нахустрӯзномаи 

тоҷикӣ, аз чоп баромадани рӯзномаи “Бухорои шариф”, махсусиятҳои 

шаклию сохтории ҷарида, мазмун ва мундариҷаи нашрия, қолабҳои 

муайяни нашр, шакли рӯзномасозӣ, унсурҳои жанрҳои публитсистӣ, 

ташаккули унсурҳои жанрӣ, шакли муайян пайдо кардани қолабҳои 

эҷоди журналистӣ, хусусиятҳои эҷодӣ, шумораҳои рӯзномаи «Бухорои 

шариф», сабабҳои аз нашр бозмондани рӯзнома, таъсири рӯзнома ба 

тафаккури ҷамъият ва дигар паҳлӯҳои муассири нашрияи “Бухорои 

шариф”-ро бо диди хос мавриди таҳқиқ қарор додааст.

Боби якуми диссертатсия “Заминаҳои пайдоиши “Бухорои шариф” 

ва вижагиҳои сохтории он” ном гирифта, аз се фасл иборат аст. Дар 

фасли якуми ин боб диссертант ба андешаҳо дар бораи заминаҳои 

пайдоиши рӯзномаи “Бухорои шариф” таваҷҷуҳ намуда, дар фасли дуюм 

вижагиҳои сохтории рӯзномаи нахустини тоҷикӣ ва дар фасли сеюм 

омилҳои аз нашр бозмондани нашрияро пажӯҳиш намудааст.

Аз нигоҳи аввал, тавре дар банди дараҷаи омӯзиши мавзуъ, дар 

муқаддимаи диссертатсия зикраш меравад, ин мавзуъ, яъне таҳқиқи 

заминаҳои пайдоиш, вижагиҳои сохторӣ ва омилҳои қатъи нашри 

рӯзнома аз ҷониби муҳаққиқони зиёде таҳқиқ шудааст.

Хуб аст, ки диссертант аз ҳамаи онҳо бохабар аст ва ҳар якеро дар 

алоҳидагӣ бо маълумотномаи кӯтоҳе тазаккур медиҳад. Дар баробари 

ин, боз ҳам рӯ овардани ӯ ба ин ҷанбаи муҳимми нахустин рӯзномаи 

тоҷикӣ, чунин ба назар мерасад, ки ин амалаш гӯё зикри дубораи 

маълумоти мавҷуда мебошад.

Аммо нигоҳи дақиқи пажӯҳишии ӯро дар саҳифаҳои нахустини ин 

боби кораш мушоҳида менамоем. Масалан, вақте ӯ ба муҳаққиқони соҳа 

мувоҷеҳ мешавад, мегӯяд, “вобаста ба заминаҳои нашри “Бухорои 

шариф” мухолифати шадид надошта бошанд ҳам, ҳар нафар вобаста ба 

мавқеъ андеша ва назари худро бо ин ё он ҷиҳати масъала асоснок 

кардаанд... Пайдоиши рӯзномаи тоҷикии «Бухорои шариф», ки дар 

сарзамини мубталои идеологияи мазҳабӣ ва зери ҳокимияти 

муҳофизакори монархӣ ба вуҷуд омад, наметавонад бо як омил ё раванд 

рӯйи нашр омада бошад, зеро мафкураи иҷтимоъро вобаста ба нашр ва 

мутолиаи рӯзнома дар як ё ду сол наметавон моил ба самте намуд, ки ба 

куллӣ дар назари ҷамъият чун бидъату куфр намоиш шуда буд.

Дар ҳар давру замон ҷомеа наметавонад бо як воқеаву рӯйдод ба 

самте ҳаракат намояд ва соҳиби дастоварду муваффақият шавад, чунки 

ҳар монеаро таконҳое лозим аст. Пас, ба пайдо шудани рӯзномаҳои 

тоҷикӣ низ як воқеа ё рӯйдоди таърихиро сабаб донистан дар махдудаи 

сунъӣ нигоҳ доштани як рукни муҳимтарини тамаддуни садсолаи охири 

миллати тоҷик мебошад”.

Чунин мавқеъгирии диссертант, ки дар идомаи таҳқиқ устувортар 

мегардад ва бо далелҳо собит мешавад, нишонаи кӯшиши собит 

намудани ҳамон суханест, ки боҷуръатона изҳор доштааст, яъне, як 

рукни муҳимтарини тамаддуни сад соли охири миллатро набояд дар 

махдудаи сунъӣ нигоҳ дошт.

Ҳамчунин, шоистаи тазаккур аст, ки диссертант ба сарчашмаҳои 

зиёде дастрасӣ пайдо намуда, онҳоро аз дидгоҳҳои мухталиф баррасӣ 

намудааст. Мавҷуд будани сарчашмаҳои зиёди таҳқиқӣ кори ӯро вусъат 

бахшида, ба ҳосил гардидани хулосаҳои асосноку боэътимод мусоидат 

намудааст.

Муносибати хоси диссертант ба сарчашмаҳо ҳам бо риояи шарти 

таҳқиқ сурат гирифтааст. Барои мисол, вақте ӯ андешаҳои монанди 

муҳаққиқонро зикр мекунад, мувофиқат ва мухолифатҳои худро дар 

бандҳои алоҳида тазаккур медиҳад, яъне, мувофиқ будани худро на ба 

таври умумӣ, балки бо зикри нуктаҳои мухталифи пахдуҳои дигари 

ҳамон мавзуъ асоснок мекунад.

Як нуктаи дигар ҳам шоистаи зикр аст, ки диссертант чанд нуктаи 

баҳсноки саҳифаҳои таърихи нахустрӯзномаи тоҷикиро бармало сохта, 

ҷиҳатҳоеро баррасӣ мекунад, ки аз назари муҳаққиқони дигар берун 

мондааст ва ё онҳо ба он чандон таваҷҷуҳ накарда, дар осори худ як 

иштибоҳро такроран зикр намудаанд. Масалан, мувофиқати нашри 

шумораи нахустини рӯзнома дар солшумориҳои мелодӣ ва ҳиҷрӣ аз 

масъалаҳоест, ки аз ҷониби диссертант ба баҳс кашида мешаванд ва 

ҳатто духӯрагиҳо дар мақолаҳо ва осори як муҳаққиқ зикр шудааст, ки 

ин ҳам нишоне аз ковишҳои илмии диссертант аст. Ӯ бо истинод ба 

сарчашмаҳои муътабар, ба монанди асарҳои дигари устод Айнӣ ва 

мақолаи Раҳим Ҳошим ислоҳи ин иштибоҳро тақозо дорад. Шумораҳои 

аниқи нахустрӯзномаи тоҷикӣ ҳам, ки то ин замон гӯё бебаҳс буд, аз 

тарафи ӯ аз нуктаи назари дигар пешниҳод мешавад. Ин ҳама далели он 

аст, ки диссертант бо сарчашмаи таҳқиқи худ ниҳоят ҷиддӣ муносибат 

намуда, ба ҳама ҷузъиёт низ таваҷҷуҳи хосса зоҳир намудааст.

Дар маҷмуъ, диссертант Атоев Муҳаммадиқбол ҷиҳати ноил 

гардидан ба натиҷаи мушаххасу муайяни таҳқиқ вазъияти сиёсию 

иҷтимоӣ, фарҳангию иқтисодӣ ва маънавии замонро омӯхта, ба қиёси 

фактҳо, таҳлили воқеаҳо ва мантиқи илмӣ авлавият дода, ба ҳадафҳои 

муайянкардааш даст ёфтааст.

Дар баробари ин дастовардҳои намоён дар диссертатсия баъзе 

камбудиҳо низ мушоҳида шуд:

- мавриде мушоҳида шуд, ки диссертант андешаҳои мухталифи 

муҳаққиқонро меорад, ки як маълумотро рад мекунанд ва мегӯяд, ки ин 

афкор моро низ ба андеша водор намудааст. Андешаҳои худро баён 

мекунад, аммо онҳо натиҷаи мушаххас надоранд;

- хуб аст, ки диссертант дар боби дуюми диссертатсия доир ба 

аҳамияти афкори тараққихоҳонаи матлабҳои рӯзномаи нахустини тоҷикӣ 

мегӯяд ва бо мисолҳо собит менамояд. Дар ин баробар мавридҳое ҳам 

мушоҳида шуд, ки танҳо ба андешаи муҳаққиқон такя шуда, бевосита ба 

ба маводи рӯзнома таваҷҷуҳ нагардидааст;

- муқаддимаи фасли якуми боби дуюми диссертатсия муфассал аст, ба 

ҷанбаъҳои дигари ба мавзуъ камтар алоқаманд дахл мекунад, имкони 

ихтисори он вуҷуд дошт;

- аз нигоҳи мо, истифодаи шакли тоҷикишудаи ҷамъбандиҳои арабӣ 

низ ба услуби илмии диссертатсия халал намерасонад; масалан, ба ҷойи 

хасоис, далоил, васоит, мунташира, ахдоф, аносир...

- дар матни диссертатсия ғалатҳои имлоӣ ва техникӣ низ ба чашм 

расид.

Эродҳое, ки зикрашон рафт, ба арзиши умумии диссертатсия 

таъсири ҷиддӣ надоранд ва бартараф намудани онҳо сатҳу сифати корро 

беҳтар мегардонад.

Диссертатсияи Атоев Муҳаммадиқбол Имомудинович ба ихтисоси 

илмии интихобнамудаи муаллиф мувофиқат менамояд. Мавзуи 

диссертатсия ва мазмуну муҳтавои он ба доираи мавзуъ ва масъалаҳои 

таҳқиқӣ, ки дар шиносномаи ихтисоси илмии 10.01.10 - Рӯзноманигорӣ 

таъйин шудаанд, комилан мувофиқат мекунад.

Хулоса, диссертатсияи Атоев Муҳаммадиқбол Имомудинович дар 

мавзуи «Аносири жанрҳои публитсистӣ дар рӯзномаи «Бухорои 

шариф»кори илмӣ-таҳқиқии анҷомёфта ба ҳисоб меравад.

Автореферати диссертатсия, гузоришҳои илмӣ ва мақолаҳои ба чоп 

расонидаи Атоев Муҳаммадиқбол Имомудинович муҳтавои асосии 

диссертатсияро инъикос намуда, аз лаёқати баланди илмии довталаби 

дараҷаи илмӣ гувоҳӣ медиҳанд.

Диссертатсияи Атоев Муҳаммадиқбол Имомудинович дар мавзуи 

«Аносири жанрҳои публитсистӣ дар рӯзномаи «Бухорои шариф» ба 

талаботи бандҳои 31-35-и Тартиби додани дараҷаҳои илмӣ, ки бо қарори 

Ҳукумати Ҷумҳурии Тоҷикистон аз 30 июни соли 2021, таҳти №267 

тасдиқ шудааст, ҷавобгӯ буда, муаллифи он сазовори дарёфти дараҷаи 

илмии номзади илми филология аз рӯйи ихтисоси 10.01.10 - 

Рӯзноманигорӣ мебошад.

Муқарризи расмӣ:
номзади илми филология, 
сармуҳаррири Муассисаи давлатиихҶ 
“Маҷаллаи “Илм ва ҳаёт” /

«17» феврали соли 2023. V

Суроға: 734018, Ҷумҳурии Тоҷикистон, 
шаҳри Душанбе, кӯчаи С.Шерозӣ 16 
Тел: (+992) 37 238-50-51, 93-489-26-56
Е-шай: кйшЫП 09@1181.ги

Имзои Хушдил Раҳимҷонро тас 
Масъули бахши кадрҳои Му^ф^ 
давлатии “Маҷаллаи “Илм 

«17» феврали соли 2023.

Суроға: 734018, Ҷумҳурии То^ф XV £ 
шаҳри Душанбе, кучаи С.Шер

Раҳимҷон X.

Мирзобедилова Н.А.

нам:

Тел: (+992) 37 238-50-51, 501-25-13-67

